
tillar instituti; 

Saidova Kamola Uskanbayevna – falsafa fanlari 

doktori, “Tashkent International University of 

Xayitov Xushvaqt Saparbayevich – yuridik fanlar 
doktori, professor, O‘zbekiston Respublikasi 
Prezidenti huzuridagi Davlat siyosati va boshqaruvi 
akademiyasi; 

Asadov Shavkat G‘aybullayevich – yuridik fanlar 
doktori, dotsent, O‘zbekiston Respublikasi 
Prezidenti huzuridagi Davlat siyosati va boshqaruvi 
akademiyasi; 

Ergashev Ikrom Abdurasulovich – yuridik fanlari 
doktori, professor, Toshkent davlat yuridik 
universiteti; 

Utemuratov Maxmut Ajimuratovich – yuridik fanlar 
nomzodi, professor, Toshkent davlat yuridik 
universiteti; 

Saydullayev Shaxzod Alixanovich – yuridik fanlar 
nomzodi, professor, Toshkent davlat yuridik 
universiteti; 

Hakimov Komil Baxtiyarovich – yuridik fanlar 
doktori, dotsent, Toshkent davlat yuridik 
universiteti; 

Yusupov Sardorbek Baxodirovich – yuridik fanlar 
doktori, professor, Toshkent davlat yuridik 
universiteti; 

Amirov Zafar Aktamovich – yuridik fanlar doktori 
(PhD), O‘zbekiston Respublikasi Sudyalar oliy 

kengashi huzuridagi Sudyalar oliy maktabi; 

Jo‘rayev Sherzod Yuldashevich – yuridik fanlar 
nomzodi, dotsent, Toshkent davlat yuridik 
universiteti; 

Babadjanov Atabek Davronbekovich – yuridik fanlar 
nomzodi, professor, Toshkent davlat yuridik 
universiteti; 

Normatov Bekzod Akrom o‘g‘li — yuridik fanlar 
bo‘yicha falsafa doktori, Toshkent davlat yuridik 
universiteti; 

Rahmatov Elyor Jumaboyevich — yuridik fanlar 
nomzodi, Toshkent davlat yuridik universiteti; 

Ibragimova Gulnora Xavazmatovna – pedagogika 
fanlari doktori, professor, Toshkent davlat 
iqtisodiyot universiteti; 

Zakirova Feruza Maxmudovna – pedagogika fanlari 
doktori, Toshkent axborot texnologiyalari 
universiteti huzuridagi pedagogik kadrlarni qayta 
tayyorlash va ularning malakasini oshirish tarmoq 
markazi; 

Kayumova Nasiba Ashurovna – pedagogika fanlari 
doktori, professor, Qarshi davlat universiteti; 

Taylanova Shoxida Zayniyevna – pedagogika fanlari 
doktori, dotsent; 

Jumaniyozova Muhayyo Tojiyevna – pedagogika 
fanlari doktori, dotsent, O‘zbekiston davlat jahon 
tillari universiteti; 

Ibraximov Sanjar Urunbayevich – pedagogika fanlari 
doktori, Iqtisodiyot va pedagogika universiteti; 

Javliyeva Shaxnoza Baxodirovna – pedagogika 
fanlari bo‘yicha falsafa doktori (PhD), Samarqand 
davlat universiteti; 

Bobomurotova Latofat Elmurodovna — pedagogika 
fanlari bo‘yicha falsafa doktori (PhD), 
Samarqanddavlatuniversiteti. 

 

19.00.00- PSIXOLOGIYA FANLARI: 

Karimova Vasila Mamanosirovna – psixologiya 
fanlari doktori, professor, Nizomiy nomidagi 
Toshkent davlat pedagogika universiteti; 

Hayitov Oybek Eshboyevich – Jismoniy tarbiya va 
sport bo‘yicha mutaxassislarni qayta tayyorlash va 
malakasini oshirish instituti, psixologiya fanlari 
doktori, professor 

Umarova Navbahor Shokirovna– psixologiya fanlari 
doktori, dotsent, Nizomiy nomidagi Toshkent davlat 
pedagogika universiteti, Amaliy psixologiyasi 
kafedrasi mudiri;



 

5 

Atabayeva Nargis Batirovna – psixologiya fanlari 
doktori, dotsent, Nizomiy nomidagi Toshkent davlat 
pedagogika universiteti; 

Shamshetova Anjim Karamaddinovna – psixologiya 
fanlari doktori, dotsent, O‘zbekiston davlat jahon 
tillari universiteti; 

Qodirov Obid Safarovich – psixologiya fanlari doktori 
(PhD), Samarkand viloyat IIB Tibbiyot bo‘limi 
psixologik xizmat boshlig‘i. 

 

22.00.00- SOTSIOLOGIYA FANLARI: 

Latipova Nodira Muxtarjanovna – sotsiologiya 
fanlari doktori, professor, O‘zbekiston milliy 
universiteti kafedra mudiri; 

Seitov Azamat Po‘latovich – sotsiologiya fanlari 
doktori, professor, O‘zbekiston milliy universiteti; 

Sodiqova Shohida Marxaboyevna – sotsiologiya 
fanlari doktori, professor, O‘zbekiston xalqaro islom 
akademiyasi. 

 

23.00.00- SIYOSIY FANLAR 

Nazarov Nasriddin Ataqulovich –siyosiy fanlar 
doktori, falsafa fanlari doktori, professor, Toshkent 
arxitektura qurilish instituti; 

Bo‘tayev Usmonjon Xayrullayevich –siyosiy fanlar 
doktori, dotsent, O‘zbekiston milliy universiteti 
kafedra mudiri. 

 

ОАK Ro‘yxati 

Mazkur jurnal Vazirlar Mahkamasi huzuridagi Oliy attestatsiya komissiyasi Rayosatining 2022-yil  
30-noyabrdagi 327/5-son qarori bilan tarix, iqtisodiyot, falsafa, filologiya, yuridik va pedagogika fanlari 
bo‘yicha ilmiy darajalar yuzasidan dissertatsiyalar asosiy natijalarini chop etish tavsiya etilgan ilmiy 
nashrlar ro‘yxatiga kiritilgan. 

 

“Ijtimoiy-gumanitar fanlarning dolzarb 

muammolari” elektron jurnali 2020-yil  

6-avgust kuni 1368-sonli guvohnoma bilan 

davlat ro‘yxatiga olingan. 

Muassis: “SCIENCEPROBLEMS TEAM” 

mas’uliyati cheklangan jamiyati 

 

Tahririyat manzili: 

100070. Toshkent shahri, Yakkasaroy 

tumani, Kichik Beshyog‘och ko‘chasi, 

70/10-uy. Elektron manzil: 

scienceproblems.uz@gmail.com 

Bog‘lanish uchun telefon: 

(99) 602-09-84 (telegram). 

mailto:scienceproblems.uz@gmail.com

Annotatsiya. Maqolada 1946–1990 yillar davomida Qoʻqon shahrida sanoatning bosqichma-bosqich rivojlanishi 
tahlil qilinadi. Bu davrda shahar iqtisodiyotining yengil sanoat, kimyo sanoati hamda mashinasozlik tarmoqlarida 
jadal oʻsishi kuzatildi. Yangi ishlab chiqarish quvvatlarining ishga tushirilishi, texnikaviy modernizatsiya va 
kadrlar salohiyatining oshirilishi Qoʻqonni nafaqat Oʻzbekiston, balki butun Markaziy Osiyo mintaqasida muhim 
sanoat markaziga aylantirdi. Tadqiqotda texnik va ijtimoiy oʻzgarishlar, yangi ish oʻrinlarining yaratilishi, ishlab 
chiqarish hajmining ortishi, shuningdek, shahar sanoat mahsulotlarining eksport salohiyati va xalqaro 
bozorlardagi oʻrni yoritiladi.  

texnik yangilanish, eksport, iqtisodiy oʻzgarishlar. 

DOI: https://doi.org/10.47390/SPR1342V5I6Y2025N11  

Qoʻqon shahri tarixan Oʻzbekistonning yirik sanoat markazlaridan biri hisoblanadi. 

1946–1990-yillar oraligʻida shaharda sanoat salohiyati jadal surʼatlar bilan rivojlanib, bu 

jarayon nafaqat iqtisodiy taraqqiyotga, balki hududiy infratuzilmaning yangilanishiga ham 

ijobiy taʼsir koʻrsatdi. Ushbu davrda Qoʻqonda bir qator yirik sanoat korxonalari tashkil etildi 

va ular shahar iqtisodiy hayotining ajralmas tarkibiy qismiga aylandi. 

Qoʻqon sanoati asosan yengil sanoat, kimyo sanoati va mashinasozlik tarmoqlarini 

qamrab oldi. Ayniqsa, 1959–1965-yillar davomida ishlab chiqarish hajmining sezilarli darajada 

oshgani, yangi korxonalarning ishga tushirilgani va mavjud ishlab chiqarish quvvatlarining 

modernizatsiya qilingani kuzatildi. Bu esa sanoat mahsulotlarining ichki bozor bilan birga 

tashqi bozorlarda ham raqobatbardosh boʻlishiga xizmat qildi. Qoʻqon sanoat korxonalari shu 

davrda butun Markaziy Osiyo boʻyicha yetakchi sanoat markazlari qatoridan joy oldi. 

Davrning muhim xususiyatlaridan biri — ishlab chiqarishda texnik yangilanish va 

zamonaviy texnologiyalarni joriy etish jarayonining jadallashganidir. Ishchilar malakasini 

https://doi.org/10.47390/SPR1342V5I6Y2025N11

oshirish, yangi texnik bilimlarni egallash maqsadida maxsus oʻquv kurslari, kasb-hunar 

maktablari va texnikumlar faoliyati kengaytirildi. Bu esa mahalliy ehtiyojlarni taʼminlash bilan 

birga eksport salohiyatining ortishiga ham sabab boʻldi.  

Fargʻona vodiysi tarixiy jihatdan paxtachilik va toʻqimachilik markazi sifatida 

shakllangani bois, Qoʻqon shahrida bu tarmoqlarga alohida eʼtibor qaratilgan. Shahardagi 

sanoat tizimi davlat korxonalari va hunarmandchilik asosida tashkil etilgan artellar faoliyatidan 

iborat edi. Davlat sanoat korxonalari tarkibiga gʻisht zavodlari, poyabzal fabrikasi, 

elektromexanika zavodi, yigiruv-toʻquv fabrikasi, sut sanoati va charm ishlab chiqarish 

korxonalari kirgan. Artellar esa, asosan, kichik ishlab chiqarish subyektlari boʻlib, ular orasida 

“Qizil trikotaj”, V.P. Chkalov nomidagi artel, “Arbakesh” va “Qizil yulduz” artellari alohida oʻrin 

tutgan. 

Sanoatni qayta qurish jarayoni oʻzining murakkabligi bilan ajralib turgan. Xususan, 

malakali ishchi kuchining yetishmasligi, texnologik uskunalarni yangilash va ishlab chiqarish 

quvvatlarini kengaytirish kabi muammolar sanoat taraqqiyotiga jiddiy toʻsiqlar tugʻdirgan. 

Shunga qaramay, hukumat tomonidan qabul qilingan rivojlanish dasturlari bosqichma-bosqich 

amalga oshirila boshlandi. 

1946-yilda Qoʻqon superfosfat zavodining birinchi navbati foydalanishga topshirildi. 

1950-yilda esa gidroliz zavodi qurilishi boshlandi, uning asosiy xomashyosi sifatida Qoʻqon  

2-sonli paxta tozalash zavodida olinadigan paxta poʻstlogʻi xizmat qilgan [1, 193]. 1958-yilga 

kelib esa mahalliy xomashyo asosida silikat gʻisht ishlab chiqaruvchi yirik korxona barpo etildi. 

Shu bilan birga, shaharda sut zavodi va muzlatkichli goʻshtni qayta ishlash zavodlari faoliyatini 

yoʻlga qoʻyish rejalashtirilgan edi [2, 52–54]. 

1946–1990-yillar davomida Qoʻqon shahrining sanoat sohasi izchil rivojlanib bordi. 

Yangi sanoat korxonalarining barpo etilishi bilan bir qatorda, mavjud ishlab chiqarish 

obyektlari ham rekonstruksiya qilinib, texnik jihatdan modernizatsiya qilindi. Shuningdek, 

zamonaviy texnologiyalar joriy etilib, ishlab chiqarish jarayonlari takomillashtirildi. Bu holat 

sanoat tarmoqlarining mahsuldorligini oshirib, Qoʻqon shahrining iqtisodiy salohiyatini 

sezilarli darajada mustahkamladi. 

1946-yilda Qoʻqon superfosfat zavodining sulfat kislota sexi ishga tushirildi [3, 12]. 

1948-yilda esa sut mahsulotlarini qayta ishlash zavodida Oʻzbekiston miqyosida ilk bor “tekis 

muzlatgich” uskunasi asosida faoliyat yurituvchi sut va qandolatchilik sexi tashkil etildi [4, 7]. 

Shu yili Qoʻqon 2-sonli paxta tozalash zavodida 650 ot kuchiga ega dizel elektr stansiyasi 

qurildi. Ushbu quvvat yordamida xom ashyo uzoq muddat saqlanadigan omborlardan ishlab 

chiqarish sexlariga mexanizatsiyalashgan tarzda yetkazib berish imkoni yaratildi. 

1958-yilda shahardagi kapital qoʻyilmalar hajmi 1955-yilga nisbatan 53,9 million rublga, 

1956-yilga nisbatan esa 2,9 million rublga ortgan. Bu moliyaviy koʻrsatkichlar yangi ishlab 

chiqarish quvvatlarini tashkil etish imkonini berdi. Jumladan, “Oxunboboyev” nomidagi 

tikuvchilik fabrikasida yangi quritish kamerasi ishga tushirildi, “Muqimiy” artelida esa 

mexanizatsiyalashgan toʻquv sexi tashkil qilindi. Oʻsha yili shahar sanoat korxonalarida 350 

dona yangi mexanizm va stanoklar oʻrnatilib, foydalanishga topshirildi. Yangi uskunalar 

mahsulot turlarining kengayishiga, sifat va hajm jihatidan oʻsishiga xizmat qildi. 

Urushdan keyingi dastlabki yillarda toʻqimachilik, paypoq ishlab chiqarish, qaymoq 

zavodlari energetik infratuzilmasini tiklash ustuvor vazifa boʻlib qolgan. Bu boradagi asosiy 

ishlarni mahalliy sanoat korxonalari, xususan Qoʻqon mexanika zavodi hamda 

“Fargʻonazokerit” tresti amalga oshirgan. Ular tomonidan 400 ot kuchiga ega dvigatel 

taʼmirlanib, zavod hamda unga yondosh ishchilar turar joylarini elektr energiyasi bilan 

taʼminlash bazasi shakllantirilgan [5, 16]. 

Qoʻqon sanoatining yuksalishida 1950-yilda foydalanishga topshirilgan, uzunligi 90 km 

boʻlgan Fargʻona–Qoʻqon yuqori kuchlanishli elektr uzatish liniyasi muhim ahamiyat kasb etdi. 

Bu elektr liniyasi orqali Quvasoy davlat elektr stansiyasidan 110 kilovolt kuchlanishdagi sanoat 

elektr toki Fargʻona energetika tizimi orqali Qoʻqon shahriga yetkazildi [6, 18]. Natijada, nafaqat 

sanoat korxonalari, balki shahar aholisi ham elektr energiyasi bilan yanada barqaror taʼminlana 

boshlandi. 

Bundan tashqari, 1948-yilda Namangan–Qoʻqon temir yoʻl liniyasining qayta tiklanishi 

ham shahar sanoatining rivojida muhim omil boʻldi. Mazkur liniya foydalanishga topshirilishi 

bilan Fargʻona vodiysidagi temir yoʻl halqasi toʻliq shakllandi, bu esa xom ashyo va tayyor 

mahsulotlarning tashilishini ancha osonlashtirdi. 

Umuman olganda, 1946–1958-yillar oraligʻida Qoʻqonda yengil va oziq-ovqat 

sanoatining izchil taraqqiyoti bilan bir qatorda ogʻir sanoat tarmoqlari ham barqaror oʻsdi. 

Natijada, umumiy sanoat ishlab chiqarish hajmi ortdi, yangi texnologiyalar asosida ishlab 

chiqarish samaradorligi yuksaldi va Qoʻqon shahri Markaziy Osiyodagi muhim sanoat 

markazlaridan biriga aylandi. 

1955-yilda Qoʻqon shahrida mashinasozlik, aloqa va temir yoʻl transporti sohalarida 

faoliyat yurituvchi korxonalar uchun zarur boʻlgan malakali kadrlarni tayyorlash maqsadida 

texnikum tashkil etildi. Mazkur taʼlim muassasasida metall tokarlar, chizmachilar, sifat nazorati 

inspektorlari bilan bir qatorda prorablar, brigadirlar, muhandislar va sanoat korxonalari 

rahbarlari uchun malaka oshirish kurslari ham faoliyat koʻrsatgan. 

Fargʻona viloyatida sanoat salohiyatining oshishi va ishchi kuchiga boʻlgan ehtiyoj 

quyidagi statistik koʻrsatkichlarda yaqqol namoyon boʻladi: agar 1950-yilda viloyatdagi sanoat 

tarmoqlarida 33,8 ming ishchi mehnat qilgan boʻlsa, 1956-yilga kelib bu koʻrsatkich 39,4 ming 

nafarga yetdi [7, 144]. 

1950-yillarning oʻrtalarida, umuman respublika boʻylab kuzatilganidek, Qoʻqon 

shahrida ham sanoat korxonalarida bevosita individual oʻqitish asosida mutaxassislar 

tayyorlash tizimi keng joriy etildi. Bu tizim korxona boshqaruvi zimmasiga yuklatilgan asosiy 

vazifalardan biriga aylandi va mehnat jamoalari oʻrtasida tuzilgan jamoaviy shartnomalarga 

kiritildi. Shu bilan birga, shaharda kasbiy malakani oshirishga xizmat qiluvchi mukammallik 

maktablari tashkil etildi. Masalan, “Bolshevik” zavodida tashkil etilgan bunday maktablardan 

biriga ilgʻor ishchilardan biri K. Jirnov rahbarlik qilgan. U yosh ishchilarga yuqori tezlikda 

metall kesish boʻyicha nazariy va amaliy bilimlar bergan. Lokomotiv deposida faoliyat yuritgan 

yana bir maktabda esa mashinist, tokar va mexanik kasblariga yoʻnaltirilgan 70 nafar tinglovchi 

tahsil olgan. Bu yerda ustozlar Asqarov, Fenogenov va boshqalar tomonidan ogʻir poyezdlarni 

boshqarish, yoqilgʻi sarfini tejash kabi mavzularda amaliy mashgʻulotlar oʻtkazilgan [8, 3]. 

Shahar xalq xoʻjaligini rivojlantirishga qaratilgan besh yillik reja doirasida sanoat 

mahsulotlari hajmini 1,5 barobar oshirish vazifasi belgilangan edi. Bu maqsadga erishishda 

texnik taraqqiyot, mehnat unumdorligini oshirish hamda sotsialistik musobaqani keng tatbiq 

etish hal qiluvchi omillar sifatida eʼtirof etildi. 

1958-yil ijtimoiy raqobat harakati tarixida yangi bosqich boʻldi. Aynan shu yili Qoʻqon 

paypoq-yigiruv fabrikasi ishchilari tomonidan mehnat brigadalarini tashkil etish tashabbusi 

ilgari surildi. Ushbu korxonaning yigiruv sexida Leonov boshchiligidagi 15 kishilik brigada 

tashkil etildi. Har bir brigada aʼzosi ishlab chiqarish topshirigʻini 12 foizga ortiq bajara olishga 

vaʼda bergan [9, 149]. 

1958-yil yakuniga kelib shahardagi asosiy sanoat korxonalarida jami 8 ta mehnat 

brigadasi faoliyat yuritgan. Ularga paypoq-yigiruv fabrikasi, Oxunboboyev nomidagi tikuvchilik 

fabrikasi, yogʻ-moy zavodi, ekskavator stansiyasi, elektromexanika zavodi kabi yirik korxonalar 

kirgan. Shu bilan birga, 63 ta yoshlar smenasi va 94 ta yoshlar brigadasi fidokorona mehnat 

faoliyati bilan ajralib turgan [10, 42]. 

1951–1955-yillar davomida Qoʻqon shahrida 800 dan ortiq ratsionalizatorlik takliflari 

ishlab chiqarish jarayoniga joriy etilgan boʻlib, natijada 1 million 400 ming soʻm miqdorida 

iqtisodiy samara keltirilgan [11, 8]. Shahar sanoatining ilgʻor novatorlari orasida S. Shakirov,  

K. Ya. Sakur, T. Gʻofurov va boshqalar alohida eʼtirofga sazovor boʻlgan. 1955-yilning dastlabki 

10 oyida ratsionalizatorlik takliflari yordamida 891 ming soʻm tejalgan [12, 150]. Superfosfat 

zavodidan Kachelin va Maslov, paypoq-yigiruv fabrikasidan Chepelev va Dolnin, qaymoq 

fabrikasidan esa Xoroshev va Bichev yilning eng ilgʻor novatorlari sifatida tan olinganlar. 

1956-yilda Qoʻqon shahri sanoati umumiy hisobda 2 million 25 ming soʻm mablagʻni 

tejashga erishdi va rejadan tashqari 32,9 million soʻmlik mahsulot ishlab chiqardi [13, 26]. 

Xususan, paypoq-yigiruv fabrikasida amalga oshirilgan 72 ta texnik va tashkiliy taklif natijasida 

280 ming soʻmlik iqtisodiy samara qoʻlga kiritildi. Bu kabi takliflar mehnat jamoalarida keng 

muhokama qilinib, amaliyotga joriy etilgan va ishlab chiqarish samaradorligini oshirishga 

xizmat qilgan. 

“Bolshevik” zavodida novatorlik faoliyati bilan ajralib turgan K. Jirnov va Yastrebov, 

shuningdek, lokomotiv deposida faoliyat koʻrsatgan Goltsov va boshqa ilgʻor ishchilar sanoat 

sohasida ilgʻor tashabbuslari bilan tanilgan edilar [14, 40]. 1945–1955-yillar oraligʻida Qoʻqon 

shahrida sanoat mahsulotlari ishlab chiqarish hajmi qariyb sakkiz barobar oshdi [15, 36], 

sanoat ishlab chiqarish darajasi esa 1950-yil koʻrsatkichlariga nisbatan 50 foizga koʻtarildi [16, 

37]. 

1956-yilga kelib, shaharda toʻqqizta asosiy sanoat korxonasi faoliyat yuritgan boʻlib, ular 

qatoriga “Bolshevik” zavodi, sut va goʻsht kombinati, pivo zavodi, shahar sanoat kombinati, 

hamda “Muqimiy”, “Yangi kuch”, “Partizan” va “Udarnik” artellari kirgan. 

Oʻsha yili davlat rejasi doirasida 21 ta korxona belgilangan vazifalarni muddatidan oldin 

bajarishga erishib, jami 32,9 million soʻmlik mablagʻ iqtisod qilindi [17, 22]. Sanoat hajmining 

ortishi asosan mavjud ishlab chiqarish maydonlarining kengaytirilishi hisobiga emas, balki 

mehnatni samarali tashkil qilish, zamonaviy texnika va texnologiyalarni joriy etish hamda yangi 

turdagi mahsulotlarni ishlab chiqarishga yoʻnaltirilgan strategik chora-tadbirlarga bogʻliq edi. 

1957–1958-yillar Qoʻqon sanoati uchun samarali davr boʻlib, bu yillarda ishlab chiqarish 

rejasi ortigʻi bilan bajarilib, 490 million soʻmlik qoʻshimcha mahsulot ishlab chiqarildi. 27 ta 

sanoat korxonasi mehnat unumdorligini 6,7 foizga oshirib, tannarxni pasaytirish evaziga 17,5 

million rubl mablagʻni tejashga erishdi [18, 19]. 

1966–1970-yillar oraligʻida Qoʻqonda yangi ishlab chiqarish obyektlari — ishlab 

chiqarish korxonalari kombinati, elektr tarmoqlari korxonasi va konserva zavodi faoliyat 

boshladi. 1970-yil 21-oktyabrda esa un kombinatida respublika miqyosida eng yirik 

elevatorlardan biri — 43 ming tonna sigʻimga ega elevator majmuasi sinovdan muvaffaqiyatli 

oʻtkazildi [20, 22]. 

Shaharning sanoat infratuzilmasida muhim oʻrin egallagan yana bir yirik korxona — 

xrom teri zavodi 1974-yilda ishga tushirildi. U beshta asosiy sexdan iborat boʻlib, zamonaviy 

texnika bilan jihozlangan va yiliga 195 million kvadrat detsimetr xromlangan teri ishlab 

chiqarish quvvatiga ega edi [21, 35]. Zavod nafaqat Fargʻona va Qoʻqondagi poyabzal 

fabrikalarining ehtiyojini toʻliq taʼminladi, balki mahsulotlarini boshqa Markaziy Osiyo 

respublikalariga ham eksport qila boshladi. 

1983-yil 1-yanvar holatiga koʻra, Qoʻqon shahrida 28 ta sanoat korxonasi faoliyat 

yuritgan boʻlib, ularda 22 360 nafar ishchi-xizmatchi band edi. Ulardan 18 084 nafari ishchi, 

715 nafari esa muhandis-texnik va boshqa xizmat koʻrsatuvchi xodimlar edi [22, 172]. 

Texnik taraqqiyotni jadallashtirish, ishlab chiqarishni zamonaviylashtirish va 

modernizatsiya qilish borasida keng koʻlamli chora-tadbirlar amalga oshirildi. Xususan,  

1959–1965-yillar davomida Qoʻqon paypoq-ip gazlama fabrikasining ishlab chiqarish quvvati 

1,5 barobarga oshirilgan boʻlib, yillik mahsulot hajmi 15 million juftga yetkazildi. Ayniqsa, 

bolalar uchun moʻljallangan mahsulotlar ishlab chiqarish ikki barobarga koʻpaytirilgan boʻlib, 

bu yirik ijtimoiy-iqtisodiy yutuq hisoblangan. 

Oxunboboyev nomidagi tikuv fabrikasining tikish sexida dastgohlar zamonaviy texnika 

asosida qayta jihozlandi. Shuningdek, maxsus lenta mashinasining joriy etilishi erkaklar va 

bolalar koʻylaklarini tayyorlashda yangi texnologiyalarni qoʻllash imkonini yaratdi. Natijada, 

mahsulot sifati sezilarli darajada yaxshilandi [23, 21]. 

1965-yil Qoʻqon shahrining sanoatini rivojlantirishda yangi bosqich hisoblanib, sanoat 

korxonalarini zamonaviy mashinalar, asbob-uskunalar va apparatlar bilan jihozlashga, 

takomillashtirilgan texnologik jarayonlarni joriy etishga va yangi turdagi mahsulotlarni ishlab 

chiqarishga alohida eʼtibor qaratildi. “Bolshevik” mexanik zavodida gaz ballonlari ishlab 

chiqarishga moʻljallangan kompleks mexanizatsiyalashgan sex ishga tushirildi. “Elektromash” 

zavodi yangi asbobsozlik va tajriba sexlarini ishga tushirdi. “Qoʻqontekstilmash” zavodida 

zamonaviy galʼvanik sex faoliyati yoʻlga qoʻyildi. Oxunboboyev nomidagi tikuv fabrikasida esa 

mato kesimini hisoblashda elektron-hisoblash mashinasidan foydalanish amaliyotga joriy etildi 

[24, 116]. 

Ushbu yillarda “Qoʻqontekstilmash”, “Elektromash”, un kombinati, “Bolshevik” zavodi, 

yogʻ-moy kombinati kabi yirik sanoat korxonalari toʻliq rekonstruksiya qilindi. Umumiy 

hisobda 436 dona yangi texnologik uskuna oʻrnatildi [24, 116]. 

Qoʻqonlik quruvchilar 1966–1968-yillarda superfosfat zavodida markaziy laboratoriya 

va qozonxona barpo etdilar, lokomotiv deposini rekonstruksiya qilish bilan birga Qoʻqon temir 

yoʻl stansiyasining shimoliy parkini ishga tushirishni taʼminladilar [25, 33]. 

1971–1975-yillarda yangi texnikalarni joriy etish va sanoat korxonalarini 

rekonstruksiya qilish ishlari davom etdi. Ushbu davrda Qoʻqon shahridagi un kombinatida 

yangi ishlab chiqarish quvvatlari yaratilib, kuniga 500 tonna donni qayta ishlaydigan tegirmon 

va kuniga 200 tonna aralash yem ishlab chiqaradigan sex ishga tushirildi. Poyabzal 

fabrikasining yillik ishlab chiqarish quvvati 320 ming juftga oshirildi, sanʼat buyumlari 

fabrikasida esa yillik 1 million soʻmlik mahsulot ishlab chiqarish yoʻlga qoʻyildi [26, 27]. Ushbu 

yillarda jami 2500 dan ortiq yangi uskuna oʻrnatilib, ular 2 million soʻm iqtisodiy samarani 

taʼminladi [27, 91]. 

1970-yilda shahar partiya qoʻmitasi huzurida ilmiy-texnik taraqqiyotga 

koʻmaklashuvchi kengash tashkil etildi [28, 19]. Ushbu kengash ishlab chiqarish 

samaradorligini oshirish va mahsulot sifatini yaxshilashda muhim rol oʻynadi. 

Ishlab chiqarishni yoʻlga qoʻyishda mehnatni ilmiy tashkil etish muhim oʻrin egalladi. 

1971–1973-yillarda Qoʻqon sanoat korxonalarida mehnatni ilmiy tashkil etishga oid 800 dan 

ortiq tadbir amalga oshirilib, ularning iqtisodiy samarasi 1 million 200 ming soʻmni tashkil etdi. 

Ayniqsa, superfosfat zavodi, yogʻ-moy kombinati, poyabzal fabrikasi, “Qoʻqontekstilmash” va 

“Elektromash” korxonalari jamoalari sezilarli natijalarga erishdilar [29, 32]. 

1959–1966-yillarda Qoʻqondagi ratsionalizatorlik harakatining oʻziga xos jihatlaridan 

biri shundaki, unda oddiy ishchilar faol ishtirok etdi. Faqatgina 1960–1961-yillarda shahardagi 

yangi ishchilar tomonidan ishlab chiqarishga kiritilgan 1300 ga yaqin ratsionalizatorlik taklifi 

deyarli 1 million soʻm miqdorida iqtisodiy samaralar berdi [30, 31]. 

1960-yillarda ratsionalizatorlik va ixtirochilik harakati Qoʻqonda keng koʻlamda 

rivojlandi. Bu davrda nafaqat takliflar soni, balki ishtirokchilar soni ham sezilarli darajada 

oshdi. Masalan, 1965-yilda shaharda ishlab chiqarishga 1072 ta ratsionalizatorlik taklifi joriy 

etilib, ular tomonidan taqdim etilgan iqtisodiy samaralar 500 ming soʻmga yetdi [31, 175]. 

Qoʻqondagi ilgʻor ishchilar orasida katta hurmatga sazovor boʻlganlar qatorida Chorak-

ip gazlama kombinati taʼmirlovchilar brigadasi brigadiri A. Akbarov, superfosfat zavodi slesari 

I. Pyrov, yogʻ-moy kombinati katta ustasi V. Knyazev, “Bolshevik” zavodi slesarlar brigadasi 

boshligʻi G. Muxitdinov kabi mutaxassislar bor edi. 

Misol uchun, 1967-yilda shahardagi ratsionalizatorlar tomonidan ishlab chiqarishga 

400 ta taklif joriy etilib, ular yillik hisobda 350 ming soʻmlik iqtisodiy foyda keltirdi [32, 175]. 

1971–1973-yillarda esa ratsionalizatorlik takliflari soni 1900 dan oshib, ularning iqtisodiy 

samara koʻrsatkichi 2,7 million soʻmga yetkazildi [33, 22]. Shahar ishchilar sinfi koʻpincha 

korxonalarning oʻzida, shuningdek kasb-hunar taʼlimi muassasalari va oʻquv yurtlarida 

tayyorlandi. Ishchilar tayyorlash jarayonida umumiy oʻrta taʼlim maktablarining keng 

rivojlanishi hamda 1961-yil 30-may va 1964-yil 10-avgustdagi hukumat qarorlarining ishlab 

chiqarishda toʻgʻridan-toʻgʻri oʻqitish hamda kasb-hunar tayyorgarligini yaxshilashga 

qaratilgan tadbirlari muhim rol oʻynadi. Kasb-hunar taʼlimi muassasalari minglab malakali 

ishchilar va oʻrta maxsus taʼlimga ega boʻlgan texnik kadrlarga tayyorlashda muhim hissa 

qoʻshdi. Har yili minglab kasb-hunar maktablari bitiruvchilari ishchi sinfini toʻldirib bordi. 

Jumladan, Qoʻqon oʻquv-kurs kombinat 1956–1975-yillar oraligʻida 15 mingdan ortiq neft 

sohasidagi mutaxassislarni tayyorladi. 

Shuningdek, Chulash-ip gazlama kombinat huzurida yengil sanoatga ixtisoslashgan 

Fargʻona kechki texnikumining filiali hamda 27–28-sonli kasb-hunar maktablari faoliyat 

yuritdi. Bu maktablar tajribali oʻqituvchilar va ishlab chiqarish oʻqituvchilari bilan toʻliq 

taʼminlangan edi. Sanoat korxonalarining texnik jihozlanishi va ishlab chiqarish jarayonlarining 

takomillashuvi shahar sanoati tomonidan davlat rejalarining muvaffaqiyatli bajarilishini 

taʼminlovchi asosiy omillardan biri boʻldi. 

1959–1965-yillar davomida Qoʻqon shahar korxonalari belgilangan rejalarni 1965-yil 7-

noyabrga qadar muddatidan oldin bajardilar. Shu yil oxirigacha sanoat mahsulotlari 

mamlakatga rejadan tashqari 20 million soʻmlik qoʻshimcha hajmda yetkazib berildi [34, 37]. 

Ushbu davrda sanoat mahsulotlari ishlab chiqarish hajmi 70 foizga oʻsdi. 1970-yilda umumiy 

ishlab chiqarish koʻrsatkichi 1965-yilga nisbatan 9,8 foizga oshdi [35, 29]. 

Qoʻqon sanoat korxonalarining mahsulotlari xalqaro bozorlarda ham katta talabga ega 

boʻldi. Masalan, taʼmirlash zavodida ishlab chiqarilgan koʻzlovoy kranlar Kuba, Vyetnam, 

Afgʻoniston, Mongoliya kabi mamlakatlarga eksport qilindi. Qoʻqon paxta zavodi №1 

mahsulotlari Polshadagi Lodz toʻqimachilik shahri bozorida yuqori baholandi va 1970-yilda 

410 tonna paxta yuklandi [36, 30]. 

“Elektromash” zavodi mahsulotlari esa chet ellik mutaxassislar tomonidan yuqori 

baholangan boʻlib, 1970–1975-yillarda 26 ta xalqaro koʻrgazma va yarmarkalarda namoyish 

etildi. Zavod mahsulotlari Angliya, Fransiya, Finlyandiya, Norvegiya va Kuba kabi 

mamlakatlarda keng qabul qilindi. 1975-yilda Qoʻqon sanoati mahsulotlari 29 ta davlatga 

eksport qilindi [37, 8]. 

Qoʻqon shahridagi sanoat rivojlanishi 1946–1990-yillar oraligʻida sezilarli oʻzgarishlar 

yuz berdi. Ushbu davrda oziq-ovqat, yengil sanoat, kimyo va mashinasozlik kabi sanoat 

tarmoqlarida katta yutuqlarga erishildi. Korxonalar zamonaviy texnika va texnologiyalar bilan 

jihozlandi, ishlab chiqarish quvvatlari kengaytirildi. Shuningdek, malakali ishchilar tayyorlash 

tizimi shakllantirildi va kasb-hunar maktablari hamda texnikumlar orqali mehnat resurslari 

toʻldirildi. Bu esa ishlab chiqarish samaradorligini sezilarli darajada oshirishga yordam berdi. 

1960-yillarning oxirlaridan boshlab Qoʻqon sanoati nafaqat respublika, balki xalqaro 

bozorlarda raqobatbardosh mahsulotlar ishlab chiqara boshladi. Shahar sanoatining xalqaro 

maydonda tan olinish, eksport hajmining oshishi va yangi eksport bozorlariga chiqishi Qoʻqon 

iqtisodiyotining muhim omillaridan biriga aylandi. Xalqaro koʻrgazma va yarmarkalarda 

ishtirok etish, zamonaviylashtirish va mahsulot sifati oshirilishi Qoʻqon sanoatining 

mustahkam oʻsishiga xizmat qildi. 

Bundan tashqari, mehnatni ilmiy tashkil etish, ratsionalizatorlik va ixtirochilik 

harakatlarining faollashuvi, yangi texnologiyalar joriy etilishi va ishlab chiqarish 

samaradorligini oshirishga qaratilgan chora-tadbirlar shahar sanoatining barqaror 

rivojlanishiga katta hissa qoʻshdi. 

Umuman olganda, 1946–1990-yillar davomida Qoʻqon shahridagi sanoat nafaqat 

iqtisodiy oʻsishda, balki texnik va mehnat samaradorligini oshirishda ham muhim yutuqlarga 

erishdi. Bu rivojlanish mamlakat ichida ham, xalqaro bozorlarda ham oʻzining ahamiyatli 

oʻrniga ega boʻldi. 

Qoʻqon shahrining 1946–1990-yillardagi sanoat rivojlanishi nafaqat iqtisodiy oʻsish, 

balki texnologik yangilanish va mehnat samaradorligini oshirish sohasida ham muhim bosqich 

boʻldi. Zamonaviy uskunalar va ilgʻor texnologiyalar joriy etilishi, mehnatni ilmiy tashkil etish, 

ratsionalizatorlik hamda ixtirochilik harakatlarining faollashuvi shahar sanoatini yuqori 

mahsuldorlikka yetakladi. Shu bilan birga, malakali ishchilar tayyorlash tizimining samarali 

rivojlanishi sanoat korxonalarining muvaffaqiyatli faoliyat yuritishida muhim omil boʻldi. 

Qoʻqon sanoati mahsulotlari nafaqat respublikada, balki xalqaro bozorlarda ham katta talabga 

ega boʻlib, shahar iqtisodiyoti va eksport salohiyatining oshishiga katta hissa qoʻshdi. Ushbu 

jarayonlar Qoʻqon shahrining sanoat salohiyatini mustahkamlash bilan birga, mamlakat 

sanoatining umumiy rivojlanishiga ham oʻzining munosib hissasini qoʻshdi. 

